
Uloga medija 
u izgradnji povjerenja i razumijevanja u Bugojnu
PRVI SLAJD....

Uz pozdrav cijenjenom skupu i zahvalnost organizatoru, Forumu građana Tuzle, na pozivu da budem jedan od  predavača u gradu u kojem sam živio značajan period svoga života - Bugojnu, odmah ću krenuti sa pomalo bogohulnim riječima samo naizgled moguce polemike u susretu sa današnjom temom:  „šta je starije, koka ili jaje?“. Naime, kako možemo govoriti o ulozi medija u izgradnji povjerenja i razumijevanja u Bugojnu kada ne znamo koliko je upravo povjerenje i razumjevanje uticalo na uobličavanje samih medija na ovim prostorima odnosno vice versa? No, vratićemo se ovoj hipotezi nešto kasnije jer bih krenuo sa gradnjom piramide...Uloge medija u izgradnji povjerenja i razumijevanja u Bugojnu...
DRUGI SLAJD....

1. Šta je medij u demokratskom društvu? Da li su to sredstva komuniciranja ili smo to, na kraju krajeva, svi mi, ponaosob?- Nikad nemoj željeti za  drugoga nešto što ne bi želio da on tebi uradi!

Kao što ste mogli i primjetiti, na samo početku današnje interakcije sam pošao od toga da se nalazim u društvu osoba kojima ne treba predavanje sui generis već interakcija sublimaris, odnosno sveobuhvatna, ne Frojdovska, naravno, objedinjujuća intencija međuzavisnosti polaznih stanovišta oko kojih se svi slažemo a to je činjenica da su mediji u našem društvu itekako značajni. Kako za uspostavu demokratskih procesa, tako i održavanje i razvoj slobodomislećih individua sa ciljem dobrobiti društvu a time i svakoj individui ponaosob. 
Problem je, pak u tome, što imamo pitanja oko definisanja zajedničkih ciljeva i da parafraziram na satiričan način vječitu temu ovih prostora koja će hoditi ovuda do sudnjega dana- mi smo tri plemena istog naroda, samo je pitanje KOJEG? Elem, u ovom slučaju zajednički cilj je osnovni medij- čovjek jer svi smo mi mediji samom činjenicom da smo stvorili i razvijali različite oblike komunikacije za dobrobit društva. Bar se nadamo tome, zar ne? Ono što je bitno za manje sredine nije relevantno za veće kao ni vice versa, mada ima mnoštvo interaktivnih mogućnosti na obje strane. Naime, u Bugojnu bi najbolji medij za komunikaciju bilo upravo mjesto gdje se ljudi najviše sastaju u gradu tokom dana. Neko će reći, posao, neko bogomolje, neko krug porodice, prijatelja...a ja kažem...kafić, kafana...mjesto komunikacije par excellance kao komunikacijsko sredstvo manjih mjesta. Uostalom, i sami znate da se sve rješava upravo na tim mjestima. Od ljubavi do političkih odluka. 
No, za razliku od većih gradova gdje se to ne primjeti u tolikoj mjeri, u manjim mjestima, u ovom post-ratnom vremenu se zna ko u koji kafić ide. I nisu to podjele više samo na mjesta gdje idu oni mlađi i oni srednjih godina i penzioneri već gdje idu pripadnici ove ili one etno skupine. I šta dobijamo? Dogovoreni etno-aparthejd koji tako lijepo funkcioniše na svim stranama bez imalo naznake poboljšanja u smjeru interakcije među različitim skupinama, da ne kažem, etničkim grupama. Mediji, sada mislim na TV i radio na lokalnom nivou u Bugojnu, tu mogu mnogo pomoći, promovišući sva ona mjesta zajedničkih druženja, aktivnosti, susreta na poljima sporta, kulture, pa čak i ovakvih oblika upotrebe komunikacijskih sredstava kao što je-kafić. Uostalom, počevši od komunikacije između dva čovjeka i idući ka skupini više njih kao i lokalne zajednice, lokalni TV i radio može učiniti mnogo da postane upravo ono što se očekuje od njega u razvoju povjerenja i razumjevanja na lokalnom nivou:
a) Medij je sredstvo komunikacije izmedju onog ko priprema i onog ko prima informaciju ali može biti, naročito na lokalnom nivou, i sredstvo pozitivnih vibracija medjuljudskih odnosa uz korištenje odgovarajućeg feed-back-a. Kako? Ovdje se svi vrlo dobro poznaju i kvalitet više na razumijevanju je kreacija informacija koje ce, predstavljajući jednu interesnu grupu, da ne kažem narod ili etno skupinu, promovirati povezanost sa drugom grupom istoga oblika samo drugačije predznaka, etničkog, naravno. Kako to postići? Jednostavno- uvođenjem ne samo vjerskih emisija za potrebe lokalnog klera, već uvođenjem zajedničkih emisija na TV i radio stanicama gdje će, primjera radi, najbolje kuharice iz sva tri etniciteta zajedno predstavljati kolače koja pripremaju za određene praznike, uz preporuke korištenja istih na ovoj ili onoj sofri; sportski treneri u razgovoru sa kolegama druge nacije o načinima i modalitetima saradnje među školama na sportskom polju. 
Razgovori nastavnika i profesora o načinima saradnje unutar curiculuma odnosno onih stavki koji ga povezuju. E, najmanje jednom mjesečno na lokalnoj TV da se sastanu i beglenišu o aktuelnim problemima na nivou Općine odnosno Opštine uz učešće gledalaca uz telefonske pozive. I tako dalje, i tako dalje...Mnoštvo je mogućnosti od značaja za višeslojnu zajednicu kao što je Bugojno, koja je, da ne kažem, i „multikulturna“ zajednica.
Elem, Mediji su fantastičan oblik ne samo komunikacije već i alata za širenje informacija i dobrih vibracija, uz naznaku da u pogrešnim rukama mogu proizvesti sasvim oprečne stavove kod gledalaca odnosno slušalaca.
TREĆI SLAJD...

2.  Historijski aspekti uloge medija u izgradnji povjerenja i razumjevanja u Bugojnu: U Srednjem vijeku egzekucije su realizirane na otvorenom prostoru. Mediji to danas rade!-
Činjenica je da svaki medij pa i lokalni, kao i regionalni ali i drzavni medij ima uticaja na kreiranje percepcije stavova određene populacije unutar mikro-prostora kao što je Bugojno. Najinteresantniji je problem lokalnog medija koji je pod neposrednim uticajem osnivača odnosno Općine Bugojno bez obzira koliko neko govorio ili naglašavao da je nezavistan ili objektivan. 
Ipak, nezavisnost je prilično rastegljiv pojam i po mom mišljenju, nezavisnost ne postoji jer uvijek smo od nekoga zavisni, počevši od kapitala pa sve do gledalaca, odnosno slušalaca, odnosno čitalaca. Elem Radio Bugojno je ove godine obilježilo 40 godina od osnivanja (i tada, 1969,g, uspostavljeno od strane lokalne zajednice) dok TV Bugojno egzistira od 1992.g. Također je na ovom prostoru i 1990.g.-1991.g. egizistirao i prvi privatni be-weekly magazin u SR BIH, „POTEZ“ koji je pokrivao šire područje regije od 15 općina a sjedište mu je bilo upravo u Bugojnu.  Uz izuzetak „Poteza“ kojeg se „rado“ sjećaju pojedine osobe koje su obnašale vlast kako u onom tako i u ovom sistemu vrijednosti, TV i radio je uvijek je bio pod neposrednim patronatom politike, bilo one, predratne, danas omražene, socijalističke i ove današnje, kako vele, demokratski izabrane vlasti. Na kraju krajeva, onaj što „plati neka i klati“, zar ne? 
Ono što historijski valja naznačiti je da navedeni mediji i jesu uspostavljeni radi boljeg informisanja javnosti (možemo mi govoriti o Internetu koji je još uvijek na ovim prostorima negdje oko 25 % pokrivenosti, ali o tome možda za 4-5 godina ovdje i sada), međutim, i dalje smatram da postoji izuzetno mnogo prostora za unapređenje samih medija sa ciljem razvoja povjerenja i razumijevanja u Bugojnu.
Odmah se postavlja pitanje: Kako?

Metodologija je neumoljiva i ona je pretpostavka valjanih zaključaka koji slijede:

a) Korištenje pozitivnih najava građanske tolerancije nastale na obnovljenim susretima dojučerašnjih komšija i susjeda koji se povratkom ljudi svojim kućama i obnavlja;

b) Izgradnjom modaliteta koji će razumijevanje i toleranciju uz pomoc lokalnih medija postaviti na prioritetno mjesto institucija vlasti ali i kod građana na ovim prostorima. Nije  da je baš uvijek za ono što ne valja u mojoj naciji odnosno etnicitetu kriv anamo onaj iz druge nacije, odnosno etniciteta;
c) Respektirajući ratna dešavanja kada dolaze do izražaja i neželjene forme komunikacije u cilju realiziranja ratnih ciljeva, potrebno je napraviti i distinkciju i pomoći medijima, naročito lokalnim i u Bugojnu, da obrazovanjem sopstvenih novinara, naprave iskorak prema uobličavanju programa koji znači i kvalitet više za zajednicu u cjelini.
ČETVRTI SLAJD....

3. Makro lokalitet Bosne i Hercegovine je u interaktivnom djelovanju sa mikro-lokalitetom lokalnih zajednica, pa tako i Bugojna. – Reci mi ko si i iz kojeg si dijela Bosne i Hercegovine i reći ću ti koje novine čitaš, koji radio slušaš i koju TV gledaš!

Problem bosanskohercegovačkog društva u cjelini kao i populacije na mikro nivou je nedorečenost naglašenih stavova usmjerenih poštovanju samo mojega, pa makar i naopako bilo. 

Samokritika ne postoji i uvijek je svedena na onu čuvenu socijalističku floskulu „objektivni problemi subjektivnog karaktera“. No, istina je, htjeli mi to ili ne, uvijek negdje u sredini i bijelo nikada nije baš biserno bijelo kao što ni crno nije „darkersko“, zar ne? 
Hajde da bude zadatak određenim resorima lokalne zajednice, konkretno Sekretarijata društvenih djelatnosti, općine da najmanje jednom mjesečno radi predstavljanje javnosti analize sadržaja napisa u Bugojnu, oko Bugojna, pro et contra Bugojna u pisanim i elektronskim medijima. I da to prezentira javnostima u jednoj emisiji na lokalnoj TV i Radio stanici. Ali ne na način da kaže, ovaj medij je divan i krasan a ovaj ne valja jer je protiv Bugojna već na sasvim drugačiji način:
a) Analizom pitanja otvorenih u medijima i pokušajem ne branjenja isključivosti „naopakih“ stavova određenih institucija vlasti već argumentovanim prihvatanje pozitivnih, dobronamjernih kritika i konkretnim namjerama popravljanja ukazanih problema;
b) Objektivnom distinkcijom i argumentima anulirati zlonamjerne kritike upotrebljavajući mogućnost Audiatur at altera pars – Saslušaj i drugu stranu uz poziv mediju koji to čini da to javno obrazloži „face to face“ sa onim o kojem piše a da javnost sama zaključi ko govori istinu a ko ne.

c) Postoje mediji koji samo informišu javnost o „medu i mlijeku“ na određenom prostoru i to većinom rade dopisnici koji su finansijski zavisni od izvora informacija ali i od strane vlasnika medija koji su okrenuti ovoj ili onoj političkoj opciji. Poslijeratna Bosna i Hercegovina, i kada su mediji u pitanju, nije podijeljena samo na „naše“ i „vaše“ medije već i na medije koji „reketiraju“ ili su „reketirani“ prema i od strane određenih lokalnih moćnika. 
Primjer, zar očekujete da će, primjera radi, izmišljena firma „Tri jarana“ iz Bugojna objaviti reklamu u izmišljenoj dnevnoj novini „Jutro“ ako je u „Jutru“ prije par dana izašao tekst o marifetlucima lokalnih moćnika i te firme a sa ciljem pri(h)vatizacije po principu „šta je ko jamio, jamio“. Odnosno, ako je u pitanju još veći, sa tiražom i uticajem,  dnevni, izmišljeni, ovdašnji list naziva „Večer“ može i reketirati određenu privrednu politiku, ucjenjujući ih da objavljuju reklame u toj dnevnoj novini, ili će početi o njima iznositi prljav veš na vidjelo. 
No, razvoj razumijevanja i povjerenja na lokalnom nivou uz pomoć medija se može realizirati i kroz otvaranje mogućnosti da građani dobiju mogućnost kreiranja sadržaja određenih emisija. Polusatna emisija „Ja, građanin“, primjera radi, može biti izvor komunikacije među građanima, ali i komunikacije između vlasti i građana i vice versa. Može sadržavati pitanja iz aktuelne komunalne i privredne politike. Probleme nezaposlenosti na određenom prostoru. Probleme čak i tajkunizacije i rasturanja velikih giganata koji nisu učinili pripadnici ove ili one nacije već jednom riječju „domaće budale“ kako je to znao lijepo i kazati prvi predsjednik BiH, rahmetli Alija Izetbegović. 
Uticaj makro-politike na mikro prostor i kada je uloga medija u razvoju povjerenja i razumijevanja u pitanju može se svesti na minornu mjeru jer sveobuhvatno možemo imati pristup svim medijima preko lokalne kablovske televizije koji su od interesa bilo kome na makro nivou, ali lokalni medij može i mora biti izvor međusobne interakcije građana u svim oblastima ljudskog djelovanja.

Ovdje se, naravno, najviše čitaju određene novine i gleda određena televizija, ali lokalna televizija i lokalni radio mogu preuzeti primat na sljedeći način:

a) Uvođenjem radio i tv emisija koje će govoriti o jedinstvu različitosti- jezika i kultura, historije/povijesti/geografije zasnovane na zajedničkim osnovama.
b) Uvođenjem emisija na jezicima svih konstitutivnih naroda ovih prostora

c) Odgovarajućim, jednakim pristupom predstavljanju svih oblika ljudskog djelovanja i bivstvovanja na području Bugojna uz mjesečnu analizu od strane relevantnih medijskih kuća, zaduženih za praćenje takozvanih „people metre's“ praćenja gledanosti i slušanosti Radia ili TV.
d) Obrazovanjem građana da drugi i drugačiji u mom komšiluku odnosno susjedstvu jeste prednost a ne mana novovjekovne demokratije. Nijedna kultura, zatvorena u čahure vlastitog besmisla ne može napredovati bez interakcije sa kulturom drugačijeg identiteta. Samo na taj način i možemo opstati zajedno, u isprepletenom životu na ovim prostorima. Namjerno ne želim reći „suživotu“ jer to je za mene previše puta zloupotrebljena riječ baš kao i riječ „multikultura“ koja su pretjeranom upotrebom izbrisali sopstveno značenje postavši floskulom čudnih namjera.
PETI SLAJD...

4. U zemlji u kojoj smo suočeni sa činjenicom da obrazovanje novinara jeste zasnovano, prije svega, na ličnim afinititetima odnosno podstaknutim sklonostima, ne možemo očekivati da novinari, odnosno medijski poslenici, mogu biti osobe koje mogu na odgovarajući način biti jedini takve vrste unutar uticaja na izgradnju povjerenja i razumijevanja bilo gdje, pa ni u Bugojnu.- Inflacija novinara je jednako proporcionalna deflaciji znanja!
Obrazovanje pojedinca jeste i mora biti permanentno i ako kažem da kada sam ja završavao fakultet ni Comodore 64 nije postojao, akamoli ovo sa čime smo danas suočeni a što će uskoro postati screen touch i hologramski oblik ljudskih, društvenih nagovještaja. Obrazovanje novinara na lokalnom nivou mora biti usmjereno u nekoliko pravaca.
a) stručno i zanatsko usavršavanje

b) građansko i demokratsko uobličavanje

c) korespodencija i razmjena informacija sa kolegama iz drugih medija, ali i drugih etniciteta

a) I novinarstvo je zanat koji se uči godinama ali ako sopstveni habitus zasnujemo samo na jednoj vrsti informacije, metodološki oblikovane u određenom periodu svoga razvoja, dalje nećemo otići. Primjer: danas smo posjetili NVO koja pomaže u radu jedne etničke skupine kada govorimo o prikupljanju pomoći za ratne vojne invalide koji teško preživljavaju. Nećemo ostati na tome već ćemo posjetiti istovjetnu skupinu na „drugoj“ i „trećoj“ strani jer, Oružane snage su danas pod jednom komandom, htjeli mi to priznati ili ne. Ne samo odlazak na seminare organizovane od strane stručnijih i iskusnijih kolega već i njihov dolazak na lokalnu TV i radio stanicu, analizu rada i prihvatanje prijedloga koje iskusnije kolege predlažu za naredni period.

b) Susreti sa političarima svih profila, boja i nacija na ovim prostorima. Boravci na seminarima nevladinih organizacija građanske provijenencije sa ciljem usavršavanja našeg znanja i po pitanju građanskih i demokratskih procedura;

c) Razmjena informacija i korespodencija sa kolegama iz bližeg i daljeg okruženja sa ciljem uobličavanja odgovarajućeg razvoja razumjevanja i povjerenja. Nije slučajno da se poslije Gacka, Vukovara i Prijedora, Forum građana Tuzle pojavljuje u Bugojnu sa sličnom temom koja se odnosi na izgradnju povjerenja i razumijevanja na ovom prostoru. To je za pohvalu uz činjenicu da se i u Bugojnu dosta uradilio, mada i upozorenje i kada su i lokalni mediji u pitanju  da se može i mora više i po ovoj, navedenoj stavci.  
ŠESTI SLAJD...

5. Mediji kao iskreni oblik ne samo objektivnog i pravovremenom informisanja javnosti već i kao kreator kritične mase potrebne za uobličavanje svijesti o kontroli izabranih organa vlasti, a u skladu sa ultimativnim ciljem koji mora nadvladati apatiju svedenu na beskrvnu svakodnevnu borbu za održanjem unutar feudalne prvobitne akumulacije kapitala: Dobro svima, a ne samo njima!
Unutar stvaranja pretpostavki da radimo na razvoju povjerenja i razumijevanja da li smo se nekada pitali kako je zaista našim vlastodršcima bez obzira koje nacije bili. 
No, ostavimo to istoriji/historij/povijesti a da se mi vratimo pretpostavkama povjerenja i razumijevanja. Samo međusobnom interakcijom osoba različitih kulturnih, obrazovnih i inih background-a možemo očekivati da se svijest može formirati u skladu sa potrebama svake individue ponaosob a ne tjerajući individue da prihvate oblik svijesti koji odgovara određenoj interesnoj grupi ljudi, da ne kažem stranci odnosno partiji, bez obzira bila ona nacionalnog ili socijaldemokratskog bitka, pardon, bića. I ovdje je na sceni čuvena floskula „to se dešava u svim zemljama tranzicije“. Hajde da i tome povjerujemo...samo se nešto odužilo. U istinskim zemljama tranzicije to je trajalo 5-6 godina a kod nas se to mjeri decenijama već. No, razumijevanje i povjerenje među narodima Bugojna se gradi na istim onim ekonomskim, obrazovnim i kulturnim osnovama:
1. Da li sam zaposlen ili ne?

2. Da li mi je plata redovna ili ne?

3. Da li mi djecu obrazuju kvalitetni kadrovi za nano-tehnološku budućnost koja je pred nama?

4. Da li je moja kultura jedina prava ili se može ona malo ispreplesti sa komšijsko-susjedskom?
5. Da li je privatizacija učinjena po principu „šta je ko jamio, jamio je“ ili je pravedno uobličena za dobrobiti svih?

Ovakav oblik prezentacije i jeste namijenjen provokaciji per se za razliku od provokacija  per tu koje ostaju zanemarene u mislima pojedinaca iskorištavajući prezentacije ovakve vrste za prosipanje standardnih „radnih šema“ za zadovoljenje donatorskih potreba organizacije Okruglih stolova i seminara sa ciljem pranja novca i na ovim prostorima. Na sreću, Forum građana Tuzle gdje god održi ovakve vrste prezentacije, upravo radi suprotno, inicirajući dijalog sa ciljem kreacije valjanih nagovještaja a ne zatomljavanja pretpostavljenih nadanja. 
Uloga medija na prostoru Bugojna i po ovom pitanju, kada govorimo o razvoju povjerenja i razumjevanja, mora biti zasnovana na pravovremenom i objektivnom informisanju javnosti o svim temama relevantnim za ovu društvenu zajednicu. Ali, da bude dobro svima, a ne samo njima! 

SEDMI SLAJD...
6.  Mediji kao pretpostavka interakcije među građanskim grupama unutar lokalne zajednice sa ciljem građenja ne samo povjerenja i razumijevanja već i napredovanja unutar kontekstualizacije kvaliteta rada, poboljšanja, uslova rada i odnosa novinara ne samo lokalnih medija već i dopisnika većih medijskih kuća van konkretnog grada ili regije. Na koji način postići nezavisnost u vremenu kada su upravo, kako lokalni mediji tako i dopisnici, zavisni od „interesnih grupa“ koje, uslovno nazvano, vladaju određenim prostorom. Namjerno ne govorim stranaka jer još uvijek u Bosni i Hercegovini, po mom mišljenju, nemamo nijedne stranke koja je klasična politička stranka sa izgrađenom strategijom razvoja društva i lokalne zajednice, a da nije u sferi „interesne grupe“ povezana na ovaj ili onaj način kako sa određenim kapitalom tako i sa moćnicima iz sjene.
      Ono što nedostaje samom razvoju demokratskog društva na širim prostorima, pa i na prostoru Bugojna jeste shvatanje da boja majice i suptilnost pripadnosti jednoobraznom koloritu kao i isključivost jedne ili druge opcije ne hrani nikoga. Ni jednog građanina ove zemlje, bez obzira kojoj boji, pardon, naciji, pripada. Osim naravno, političara. Njih itekako hrani. 
Elem, zar nije bilo pomalo smješno, da nije žalosno, vidjeti kako udruženja proistekla iz proteklog rata pred opštinom/općinom Bugojno protestuju 2004.g. a između njih policija stvara fizički kordon, dok Carla del Ponte boravi ovdje. Zar nije bolje da zajedno porazgovaraju predstavnici udruga odnosno udruženja koji su izgubili svoje najmilije u ratu i da pokušaju zajednički nešto uraditi. Dogovoriti se. Bit će teško, ali bez suočenja sa vlastitim subjektivitetom, ne možemo rješiti ništa! Uostalom, da naglasim, nijedna  vjera odnosno religija nijedna ne dozvoljava ubistvo i sablažnjava se nad njim. Ovo me podsjeti na aforizam: Kada mi ne činimo zločine, mi se branimo, a kada se branimo, mi ne činimo zločine!

Evo, da budem konkretan kada je u pitanju povjerenje i razumijevanje u Bugojnu - prije punih osam godina, ljeta 2001.g. (a svjedoci toga su i u ovoj sali) sam o svom trošku (namijenivši sav prihod od prodaje svoje knjige u Francuskoj upravo njima) odveo 15-ero djece, Hrvata i Bošnjaka iz Bugojna i Sarajeva (tada sam tražio i molio svog prijatelja Jovana Divjaka iz Sarajeva da mi nadje i kojeg Srbina a on veli da ih ne može „nafatati“ po Sarajevu) u Francusku na ljetovanje. To su bila djeca poginulih boraca Armije BiH i HVO-a. Njihovi očevi su pucali jedni na druge. Oni su se družili i lijepo zabavljali u Grenoblu došavši sa poklonima kući a meni je najveća nagrada danas kada oni, već odrasli, u susretu sam mnom kažu: Dobar dan, kako ste Sabahudine?..Ništa mi više nije potrebno. I ja, sam kao medij, tada pokušao nešto učiniti na razvoju razumjevanja i povjerenja među ljudima pa sam i dočekao da u Slobodnoj Dalmaciji, uslovno nazvano, „hrvatskoj“ novini piše „Kad bi svi kao Sabahudin“. No, na stranu to...I tada sam imao bolju saradnju sa vjerskim zajednicama nego sa općinskim strukturama vlasti koji su se tada pokazale kao prilično tromi za ovakve ideje. No, građanska inicijativa uvijek pronađe put dobra. Jer dobro, dobro daje.
No, da se vratimo ovoj stavci današnje prezentacije- kako ići u susret nezavisnosti medija sa ciljem razvoja povjerenja i razumijevanja u Bugojnu.
Ljudi moraju od nečega živjeti. Primati plaću a onaj ko plaća, traži nešto zauzvrat. Može to i dobiti, ali uz naznaku da živimo u društvu koje preferira da postane demokratsko bez zloupotrebe demokratije sa ciljem prerastanja predratnog jednoumlja u tri puta jednoumlje poslije rata. I ko kaže da nismo napredovali. Sa jednoumlja na troumlje! Razdvojeno, nažalost. 
Mediji mogu pomoći da interakcija postane uslov održanja društva kao cjeline a ne tačka razdora lokalne zajednice. Ja lično nemam ništa protiv mnoštva novinara i na lokalnim Radio i TV stanicama. Samo da su sadržajno bogati, inspirativno provokativni i marketinški ekipirani. Ipak, sve je uslovljeno vremenom u kojem rade i egzistiraju. Više ili manje.

Moramo biti realni i kazati kako je zaista itekako poboljšano stanje međuljudskih odnosa, ali i međuetničkih odnosa na užem prostoru Bugojna, što
smo čuli i danas od prethodnih govornika, ali uvijek može bolje. Kada kažem bolje i kada je uloga medija u pitanju, nekoliko zaključaka je neupitno:

1. Razvojem konstantnog otvorenog dijaloga građana sa lokalnim medijima sa ciljem provakacije sublimirane u interakciji građana različitih etničkih pripadnosti, jezika i kultura;

2. Konstantnim educiranjem novinara o značaju isprepletenosti interesnih grupa kojima služe kao medij sa ciljem razvoja društva u cjelini;

3. Otvorenosti prema novim idejama građanskih grupa sa ciljem razvoja lokalne zajednice;
OSMI SLAJD...
I da se vratimo na početno pitanje iz ove prezentacije:
Kako možemo govoriti o ulozi medija u izgradnji povjerenja i razumjevanja u Bugojnu kada ne znamo koliko je upravo povjerenje i razumjevanje uticalo na uobličavanje samih medija na ovim prostorima odnosno vice versa?
Odgovor je jednostavan: Istovjetnost povezanosti i jednog i drugog dijela pitanja i jeste osnovni preduslov uobličavanja kako kvalitetnih medija na području  lokalne zajednice tako i razumjevanja i povjerenja među narodima i građanima  Bugojna. Svi su u ovom slučaju medij. Iskreni medij zajedničkih nastojanja općeg dobra, dugoročno gledajući. Ko želi kratkoročno, neka provjeri pod stavkom, zameo ga vjetar...jer đavo odnosno šejtan, kad tad dođe po svoje.

I za kraj, da kažem jedan satirični aforizam koji se odnosi upravo na pregovore koji se vode ovih dana uz podršku međunarodne zajednice u BiH: Pregovori se nastavljaju. Do posljednjeg Srbina, Hrvata i Bošnjaka!

Da bi ostalo samo na inspirativno-humornoj satiričnoj riječi, razumjevanje i povjerenje su osnovni preduslov ne samo održanja sopstvenog habitusa, već i društva u cjelini. A, koliko znam, mi smo složeno društvo koje pripada svim njenim narodima i građanima podjednako. 
Bar ovaj naivac još uvijek tako misli! Ili se možda varam?
Sabahudin Hadžialić

Književnik i freelance novinar

Samostalni umjetnik

